
ТАҚРИЗИ 
муқарризи расмй ба диссертатсияи Мерганзода Манучеҳри Бекназар дар 
мавзуи «Поэтикаи осори ғиноии Адиб Собири Тирмизӣ» барои дарёфти 
дараҷаи илмии доктори фалсафа (РЬБ) - доктор аз рӯйи ихтисоси 
60020500 - Филология (60020501 - Адабиёти тоҷик)

Пажуҳиш ва накду баррасии ҷанбаҳои ҳунарии ашъори суханварони 

адабиёти форсу тоҷик дар даврони Истиқлоли миллии Тоҷикистон дар 

мақоми мавзуоти меҳварӣ ва муҳимми таҳқиқии адабиётшиносии тоҷик 

қарор гирифта, дар ин ҷода силсилаи корномаҳои илмӣ, осору мақолоти 

фаровоне рӯйи кор омада истодааст. Ибтикороти шоёни дар ин арса ба 

зуҳур омада омил бар он мешавад, ки баробари эҷоди падидаҳои шоистаи 

таҳқиқӣ, рисолаҳои арзишманди илмӣ, арзиш ва аҳаммияти адабиву 

бадеӣ ва эстетикии мероси намояндагони адабиёти гузаштаву имрӯзи 

форсу тоҷик муқаррар гардида, саҳми арзандаи суханварони мо дар 

рушди адабиёти миллии кишвар ба риштаи таҳқиқ кашида шавад. Дар 

меҳвари чунин пажуҳишҳои қобили аҳаммияти миллӣ баррасии ҷанбаҳои 

ҳунарӣ, мавзуӣ, сабкии шеър, сувари хаёл, чеҳранигорӣ ва образофаринӣ, 

авзони шеърӣ, ҷойгоҳи қофия ва радиф дар эҷоди арзишҳои адабӣ, 

шеваҳои шоиронаи корбурди саноеи бадеӣ қарор гирифтаанд, ки яке аз 

чунин пажуҳишҳои муҳим ва назаррас диссертатсияи Мерганзода 

Манучеҳри Бекназар дар мавзуи «Поэтикаи осори ғиноии Адиб Собири 

Тирмизӣ» мебошад, ки барои дарёфти дараҷаи илмии доктори фалсафа 

(РЬО) - доктор аз рӯйи ихтисоси 60020500 - Филология (60020501 - 

Адабиёти тоҷик) пешниҳод шудааст.

Диссертатсия аз муқаддима, се боб, 13 фасл, 6 зерфасл, хулоса, 

тавсияҳои амалӣ оид ба истифодаи натиҷаҳои тадқиқот, рӯйхати адабиёти 

истифодашуда ва маҷмуан аз 184 саҳифа таркиб ёфтааст.

Дар муқаддима оид ба масъалаҳои марбут ба мубраммияти 

масъалаи мавриди таҳқиқ, дараҷаи азхудшудагии мавзуъ, мақсаду 

вазифаҳо, равишҳо ва сарчашмашиносии таҳқиқ, навгониҳои илмӣ, 

аҳаммияти назариву амалии диссертатсия, нуктаҳои меҳварии ба дифоъ 

тавсияшаванда, саҳми шахсии муаллиф дар анҷоми ин таҳқиқоти муҳим 

изҳори назар шудааст. Барои аҳли таҳқиқ равшан аст, ки пажуҳиши 

рӯзгор ва арзишҳои адабиву бадеии осори Адиб Собири Тирмизӣ яке аз 

тамоюлҳои меҳварии корномаҳои илмии адабиётшиноси номвари тоҷик 

профессор Аҳмад Абдуллоев ба шумор меравад. Мавсуф муваффақ 

шудааст, ки дар ин ҷода бо таълифи ду рисолаи таҳқиқӣ ва илмӣ-оммавӣ, 

инчунин таҳияву тасҳеҳ ва нашри мероси адабии шоир хидматҳои 

мондагоре ба сомон бирасонад. Диссертант бо баррасии муфассали 

хадамоти арзишманди донишмандони тоҷик ва дигар пажуҳишҳои 

анҷомёфта дар таҳқиқи мероси адабии Адиб Собири Тирмизӣ дар 

адабиётшиносии ватаниву хориҷӣ бо далелҳои собиту дидгоҳҳои қобили 

мулоҳизаи илмӣ муқаррар намудааст, ки «то ҳол дар зиндагинома ва 

осори шоир нуктаҳои мавриди пажуҳиш қарор нагирифта зиёд ба 

мушоҳида мерасанд, ки дар шарҳи ҳол ва таснифи осори шоир ба 

баррасии ин масъалаҳо таваққуф намудаем» (саҳ. 5). Хосатан, ба назари 

муҳаққиқи ҷавон роҷеъ ба баҳру авзони ашъори шоир, ҷойгоҳи қофия ва 

радиф, шеваҳои корбурди саноеи бадеӣ дар сурудаҳои суханвар ба таври 

алоҳида таҳқиқот сурат нагирифтааст, ки маҷмуи ин масоил зарурат ва 

муҳиммияти пажуҳиши ин мавзуъро ба миён меоварад.

Боби аввали диссертатсия «Вазъияти сиёсиву иҷтимоӣ ва илмиву 

фарҳангии Хуросони нимаи дуюми асри XI ва нимаи аввали асри XII» 

ном дошта, маҷмуи матлабҳои муҳимми мавриди таҳқиқи муаллиф дар се 

фасл шарҳу баён шудаанд. Барои баррасии авзои сиёсӣ, иҷтимоӣ ва илму 

фарҳанги рӯзгори суханвар муҳаққиқ ба маълумоти таърихномаҳои 

нодири замони шоир ва баъд аз он ба қаламомада, чун «Ҷомеъ-ут- 

таворих» (Таърихи Оли Салҷуқ)-и Рашидуддин Фазлуллоҳи Ҳамадонӣ, 

«Таърихи Байҳақӣ»-и Хоҷа Абулфазл Муҳаммад ибни Ҳусайни Байҳақӣ, 

«Таърихи ҷаҳонкушой»-и Атомалики Ҷувайни, «Роҳат-ус-судур»-и 

Ровандӣ ва монанди ин руҷуъ намуда, пайванди рӯзгори адиб ва бурду 

бохти фаъолиятҳои эҷодии ӯро бо сиёсати давлатмардони аҳди мазкур 

дақиқ кардааст. Ба таъкиди муаллиф чун Адиб Собири Тирмизӣ аз 

ҷумлаи шоирони муҳити дарбори хонадони Салҷуқиён маҳсуб меёфт, 

ҳамин амр худ дар навбати аввал тақозои онро менамояд, ки вазъи 

сиёсиву иҷтимоии даврони зиндагонии адиб ба таври иҷмолӣ ба риштаи 

таҳқиқ кашида шавад, то бар асоси он бархе нуктаҳои марбут ба рӯзгору 

корномаҳои сиёсиву адабии шоир муқаррар гардад. Тафсилоти баррасии 

масоили марбут меҳварҳои таҳқиқи боби аввали диссертатсия ба 

муҳаққиқ имконият фароҳам овардааст, ки тамоми паҳлуҳои муайяни 

вазъи сиёсиву иҷтимоӣ, фарҳангиву адабии давраи зиндагонии шоирро бо 

такя бар маълумоти муътамади сарчашмаҳои адабиву таърихӣ, 

пажуҳишҳои мусташриқин ва муаррихони ватаниву хориҷӣ мавриди 

омӯзиш қарор дода, сабаб ва омилҳо, аҳаммияти пажуҳиши матолиби 

мазкурро дар таҳқиқи масоили меҳварии таҳқиқоти илмии хеш баррасӣ ва 

шарҳу тафсир намояд. Баробари ин, авомили таъсиргузор ба муҳити 

сиёсиву иҷтимоии давр аз ҷониби муаллифи диссертатсия дар чанд даста 

ба таври мушаххас дақиқ карда шуда, таҷассуми он дар қасоид ва дигар 

анвои адабии замони мазкур, аз ҷумла сурудаҳои Носири Хусрав ва Адиб 

Собири Тирмизӣ таҳлилу тафсир ёфтаанд. Бар асоси таҳлилҳои 

анҷомдодаи хеш оид ба вазъи сиёсиву иҷтимоӣ чунин натиҷагирӣ 

мекунад, ки «дар Хуросони нимаи дуюми асри XI сулолаҳои Ғазнавиёну 

Салҷуқиён барои тоҷу тахт ҷангу ҷидол ва хунрезиҳои зиёд намуданд. Дар 

натиҷаи ин сулолаи Салҷуқиён ғолиб шуда, тавассути муносибати солим 

бо руҳониён ва ҷалби шахсиятҳои донишманд ба дарбор пояҳои асосйи 

давлатдории худро мустаҳкам намуда, мардуми бумиро мутеъ гардонда, 

дар ҳаёти сиёсиву иҷтимоии Хуросон таҳаввулоти ҷадиде ба вуҷуд 

оварданд» (25).

Бо вуҷуди чунин кашмакашҳои сиёсии хонадонҳои маъруфи ин аҳд 

ба таъкиди муаллифи диссертатсия илму фарҳанг ва адабиёти форсу тоҷик 

дар ин давра рӯ ба ривоҷ овардааст. Дар ҷараёни таҳлили ин мавзуъ низ 

бештар андешаҳои хешро дар асоси маълумоти сарчашмаҳои муҳимми 

адабиву таърихии дар ин айём ба қалам омада, баён мекунад, ки 

муҳимтарини онҳо «Чаҳор мақола»-и Низомии Арузии Самарқандӣ, 

«Таърихи Байҳақӣ»-и Абулфазли Байҳақӣ, «Сафарнома»-и Носири 

Хусрав ва монанди инҳо мебошанд. Дар идома мулоҳизаҳои хешро бо 

такя бар чунин сарчашма ва манобеи муътамад роҷеъ ба ривоҷи улуми 

роиҷи диниву ақлӣ, адабӣ, аз ҷумла тафсир, калом, нуҷум, тибб, ҳисоб ва 

амсоли ин баён дошта, хидматҳои донишмандони ҳар яке аз ин соҳаҳоро 

бо зикри таълифоти эшон дар рушди вазъи илму маориф шарҳу тафсир 

намудааст. Нуктаи қобили таваҷчуҳ он аст, ки дар ҷараёни баррасии ин 

мавзуъ дар мавориди зарурӣ ба ашъоре аз Адиб Собири Тирмизӣ низ 

руҷуъ фармудааст, ки дар онҳо сухан аз ривоҷи илму маориф дар рӯзгори 

ӯ меравад. Дар идомаи чунин мабоҳис масъалаи зиндагиномаи Адиб 

Собири Тирмизиро аз зовияи таъсири замон ба эҷодиёти ӯ ва бар асоси 

таҳлилу баррасии муҳтаво ва мундариҷаи ашъори вай ба риштаи таҳқиқ 

кашидааст, ки ин равиши пажуҳишии ба коргирифтааш муҳим ва қобили 

таваҷҷуҳ ба назар мерасад.

Боби дувуми диссертатсия «Таркиби жанрии девон, сохт ва 

хусусиятҳои қасидаҳои Адиб Собири Тирмизӣ» унвон дошта, маҷмуи 

масъалаҳои мавриди таҳқиқ дар 4 фасл баён гардидаанд. Ҷустор ва 

пажуҳишҳои ба сомон расонидаи диссертант дар заминаи таркиби жанрии 

девони шоир муқаррар намудаанд, ки Адиб Собири Тирмизӣ девони 

хешро дар айёми зиндагонии хеш фароҳам овардааст ва ё ба таъбири 

дигар дар замони дар қайди ҳаёт буданаш соҳиби дафтари ашъоре 

будааст. Барои ба чунин диду назар ва хулосаи илмӣ расидан далоиле аз 

намунаҳои ашъори шоир пайдо кардааст, ки ҳангоми мулоҳизаронӣ дар 

ин маврид ба онҳо руҷуъ намуда. Х,амин тавр, бар асоси муқоисаву 

муқобалаи девонҳои то кунун нашршудаи шоир дар Эрону Тоҷикистон ва 

Ӯзбекистон Мерганзода Манучеҳри Бекназар ба натиҷае расидааст, ки 

«онҳо аз нигоҳи дарбаргии абёт гуногун мебошанд. Девони нашркадаи 

Алии Қавим аз 5844 байт, Муҳаммад Алии Носеҳ 6472 байт, Аҳмад 

Абдуллоев 7045 байт, Аҳмадризо Яламаҳо 6300 байтро ба вуҷуд 

овардааст. Бар асоси ин таҳлили омории таркиби девони шоир маълум 

мешавад, ки нашри анҷомдодаи Аҳмад Абуллоев нисбатан мукаммал 

буда, бар асоси чаҳор нусхаи хаттии маҳфуз дар китобхонаҳои 

(Китобхонаи Индия Офис, Музеи Британия, Фарҳангистони улуми 

Озарбойҷон ва Тоҷикистон), инчунин истифодаи баёзу ҷунгҳо ва 

девонҳои чопии зикршуда таҳия шудааст, ки аз 137 қасида, 7 таркиббанд, 

67 ғазал, 160 қитъа, 88 рубоӣ ва 14 фардбайт таркиб ёфтааст» (саҳ.46).

Ҳамзамон, ковишҳо ва ҷусторҳои муаллифи диссертатсия дар асоси 

мутолеаи ашъори худи шоир ва дигар ҳамасрони вай муқарррар 

намудаанд, ки Адиб Собири Тирмизӣ соҳиби таълифоти насрие ҳам 

будааст, ки мутаассифона, аксари онҳо то замони мо омада нарасидаанд. 

Танҳо «Рисолаи аруз»-и Адиб Собири Тирмизӣ дар ихтиёри аҳли таҳқиқ 

қарор гирифтааст, ки он ҳам ба сурати омехтаи назму наср ба қалам 

омадааст. Масъалаи мансубияти он ба ин адиби номвар низ баҳсҳои 

зиёдеро дар миён овардааст, ки дар ин қисмати рисола низ мавриди 

баррасӣ қарор гирифта, баъдан дар фасли алоҳидаи боби дигари 

диссертатсия худи асар таҳқиқ шудааст.

Дар идомаи таҳқиқоти анҷомёфт дар боби дувуми диссертатсия 

мақоми Адиб Собири Тирмизӣ ҳамчун шоири қасидасаро баррасӣ шуда, 

аз ҷумла таъкид ёфтааст, ки ӯро бояд дар шумори суханварони маъруфе 

чун Амир Муиззӣ, Анварии Абевардӣ, Хоқонии Шарвонӣ, Рашиди 

Ватвот, Абдулвосеи Ҷабалӣ, Заҳирии Форёбӣ ва дигарон эътироф намуд, 

«зеро он шуҳрату истеъдод ва мақоме, ки қасидасароёни мазбур дар асри 

худ доштанд, Адиб Собир низ бо истеъдоди олии суханофариниаш ба он 

мақому шуҳрат сазовор гашта буд» (Саҳ. 51). Дар ҷараёни пажӯҳиши 

сохтори қасоиди Адиб Собири Тирмизӣ муаллиф таъкид мекунад, ки 

аксари чунин навъи сурудаҳои ӯ аз назари сохтор комил буда, дар онҳо 

панҷ қисмати асосии қасида, чун насиб, гурез, мадҳ, талаб, хотима дар 

сурудаҳои шоир ба чашм мерасад. Барои собити андешаҳои хеш ба 

намунаҳое аз чунин қасоиди Адиб Собири Тирмизӣ руҷуъ намуда, 

дидгоҳҳои хешро собит сохтааст. Дар баробари ин, қасоидеро низ 

баррасӣ кардааст, ки дар онҳо тамоми қисматҳои мазкури ин навъи адабӣ 

дида намешаванд, ки диссертант чунин гурӯҳи сурудаҳои шоирро ба ду 

навъ ҷудо намуда, вежагиҳои сохтории онҳоро бо зикри намунаҳо баён 

доштааст:

1) қасидаҳое, ки бо мадҳ оғоз шудаанд ва насибу гурез надоранд;

2) қасидаҳое, ки аз насиб, гурез ва мадҳ иборатанд (Саҳ. 56-57).

Дар идомаи баррасиҳои илмии хеш диссертант мамдуҳони Адиб 

Собири Тирмизро низ баршумурда, роҷеъ ба сохтор ва муҳтавои қасоиди 

дар девони шоир ба онҳо бахшидашуда андешаҳои хешро баён доштааст.

Боби савуми диссертатсия «Поэтикаи осори ғиноии Адиб Собири 

Тирмизӣ» ном дошта, аз шаш фасл ва панҷ зерфасл таркиб ёфтааст. Дар 

фасли аввали ин боб, ки ба таҳқиқу баррасии «Рисолаи аруз»-и Адиб 

Собири Тирмизӣ ихтисос ёфтааст, муҳаққиқ нахуст баҳси мансубияти он 

ба шоир ва зикри он дар баъзе аз сарчашмаҳо ба номи ҳамасри ӯ - 

Рашиди Ватвотро ба миён гузошта, бо такя ба корномаҳои илмии 

Муҷтабо Минавӣ, ки рисолаи мазкурро тасҳеҳ ва нашр намудааст, 

инчунин арузшиноси номвар Парвиз Нотили Хонларӣ ба хулосае 

мерасад, ки бояд рисолаи мазкур ба ҳамин шоири соҳибном тааллуқ 

дошта бошад. Дар баробари ин, ҳарчанд ин рисола бо сабаби марги 

бармаҳали шоир ба анҷом нарасидааст, аммо аз ҷумлаи яке аз аввалин 

таълифоти арзишманд дар шинохти авзон ва баҳрҳои шеъри форсӣ ба 

сурати назм ба шумор меравад.

Қисмати бештари мабоҳиси ин боби рисоларо баррасии авзони 

анвои адабии таркиби девони Адиб Собири Тирмизӣ ба вуҷуд овардааст. 

Муҳаққиқи ҷавон дар фаслҳои алоҳида авзони қасоид, ғазалиёт, рубоиёт, 

тарҷеъбанд ва дигар навъҳои шеърии шоирро баррасӣ ва тавассути 

корбурди усули оморӣ дар ҷадвалҳо басомади истифодаи ҳар як баҳрро 

нишон додааст. Мабоҳиси марбут ба ҷойгоҳи қофияву радиф низ бо 

ҳамин шеваи муҳимми таҳқиқӣ ҷараён гирифта, басомади корбурди ҳар 

яке аз анвои қофия дар намунаҳои ашъори шоир бо зикри мисолҳо нишон 

дода шудааст. Тавре худи диссертант низ таъкид мекунад, бори аввал 

ҷойгоҳи қофия дар ғазалиёти шоир мавриди таҳқиқ қарор гирифта, 

самараи ковишҳои ӯ муқаррар намудаанд, ки дар ин навъи мустаъмали 

шеърии шоир 6 навъ аз қофияи мутлақ ва 6 навъ аз қофияи муқайяд ба кор 

рафтаанд. Бо ҳамин шеваи матлуби таҳқиқ вежагиҳои корбурди радиф ва 

басомади омории он низ дар анвои адабии таркиби девони шоир таҳқиқ 

шуда, муҳимтарин хусусиятҳои забони ашъори вай дар иртибот ба забони 

куллии шеъри давр баррасии амиқ ёфта, аз маҷмуи ин пажухишҳо 

хулосаҳои муҳимми илмӣ баровардааст. Дар заминаи таҳқиқи нақши 

воситаҳои тасвири бадеӣ дар таҳаввули ҷанбаҳои ҳунари ашъори шоир 

диссертант ба ин натиҷа расидааст, ки «дар осори ӯ санъатҳои маънавӣ: 

ташбеҳ, талмеҳ, истиора, тавсиф, муболиға, ирсоли масал, саволу ҷавоб, 

шумор, тақсим, лаффу нашр, таҷоҳули ориф, луғз ва лафзӣ: илтизом, 

иштиқоқ, таҷнис, акс, зуқофиятайн, ҳоҷиб (пардадор), лабрас, такрор, 

тарсеъ, муламмаъ ва истихроҷро дучор омадем, ки ӯро ҳамчун суханвари 

моҳир ва тавоно ба ҷилва меоранд» (саҳ. 135). Ҷойгоҳ ва нақши ҳар яке аз 

ин саноеи бадеӣ дар ашъори шоир ба таври алоҳида ба риштаи таҳқиқ 

кашида шудааст, ки ин амр ба арзиши муҳимми илмиву адабии таълифи 

диссертант ишорат мекунад.

Дар хулосаи диссертатсия натиҷаҳои аз таҳқиқоти хеш ба даст овардаи 

диссертант дар 15 банди назарӣ ва 9 тавсияи амалӣ баён гардидаанд, ки 

ҳамагӣ аз натиҷагириҳои мушаххас ва дақиқи муаллиф дарак медиҳанд. 

Рӯйхати адабиёти истифодашуда низ бар асоси меъёрҳои муқарраршудаи 

феҳристнигорӣ мураттаб гардидааст.

Дар баробари дастовардҳои нотакрор дар диссертатсия баъзе 

камбудиҳо низ ҷой доранд, ки ба эътибор гирифтани онҳо аз ҷониби 

диссертант мувофиқи мақсад хоҳад буд:

1. Фасли савуми боби аввали диссертатсия «Таъсири замон ба рӯзгори 

Адиб Собири Тирмизӣ» унвон гирифтааст ва ҳангоми мутолеаи он 

равшан мегардад, ки бештар ба шарҳу тафсири зиндагиномаи суханвар 

пардохтаст. Ба назари мо, хуб мебуд, ки фасли мазкур «Шарҳи 

зиндагиномаи Адиб Собири Тирмизӣ бар пояи таъсири авзои сиёсиву 

иҷтимоии замон» номгузорӣ шавад, то мутобиқати он бо муҳтавояш 

таъмин гардад.

2. Дар оғози фасли савуми боби аввали диссертатсия муаллиф бори 

дигар ба масъалаи таҳқиқи ҳаёт ва эҷодиёти Адиб Собири Тирмизӣ дар 

Аврупо ва Иттиҳоди Шуравӣ руҷуъ намуда, такроран ба корномаҳои 

олимони тоҷик Холиқ Мирзозода, Садрӣ Саъдиев, Аҳмад Абдуллоев 

ишорат намудааст. Ҳазф намудани маълумоти мазкур аз ин фасли 

диссертатсия ба манфиати кори муаллиф аст, зеро то андозае зикри 

такрори маълумоти муқаддимаи диссертатсия ба назар мерасад.

3. Фасли дувуми боби дувуми диссертатсия «Адиб Собири Тирмизӣ - 

шоири қасидасаро» ном дорад ва ҳамагӣ аз ду саҳифа иборат аст. Ба 

андешаи мо, муттаҳид намудани фасли дувум ва савуми боби мазкур 

мувофиқи мақсад мебошад.

4. Боби савуми диссертатсия «Поэтикаи осори ғиноии Адиб Собири 

Тирмизӣ» унвон дорад, вале фасли аввали он ба баррасии «Рисолаи аруз»- 

и шоир бахшида шудааст. Ба назари мо, хуб мешуд, агар ин фасли 

диссертатсия, ки ҳамагӣ аз 6 саҳифа иборат аст, ба фасли аввали боби 

дувуми диссертатсия якҷоя карда шавад, зеро дар қисмати ниҳоии он низ 

роҷеъ ба ин асар изҳори назар шудааст. Ҳарчанд ин рисола низ дар назм 

таълиф шудааст, аммо чун дар унвони боби диссертатсия осори ғиноӣ 

зикр шудааст, ин рисола низ наметавонад ба чунин навъи осор шомил 

гардад.

5. Дар чанд маврид дар абёти мавриди истифодаи муаллиф 

галатхониҳо ба чашм мерасанд, ки ислои онҳо зарур аст. Аз ҷумла, дар 

саҳ. 39 ду байти аввали қасида чунин омадааст:

Амиро, ман аз дурии даргаҳат

Ҳамегардам аз ранҷи дил кайфаре.

Гаҳе ҷома чун хирмани лолае,

Гаҳе дида чун ҳафзи нилуфаре (саҳ. 39).

Ба назари мо, шакли дуруст бояд чунин бошад:

Амиро, ман аз дурии даргаҳат,

Ҳамегардам аз ранҷи дил кайфарӣ.

Гаҳе ҷома чун хирмани лолае,

Гаҳе дида чун ҳавзи нилуфарӣ.

Ё ҷои дигар:

Ин дур зи Каъба суфта фиристод дар санот,

В-арна дар дуриву санои на ҳар сарй! (саҳ. 40)

Дар мисраи дувум ба ҷои “на''-и аввал "дар” омадаст, ки дар натиҷа 

вазн халал ёфтааст, яъне шакли дурусти мисраъ бояд чунин бошад:

В-арна на дуриву санои на ҳар сарӣ!

6. Дар баробари ин, дар диссертатсия ғалатҳои имлоӣ ва техникӣ низ 
ба мушоҳида мерасанд, ки ислоҳи онҳо арзиши кори анчомдодаи 
диссертантро боз ҳам боло мебарад.

Албатта, қайду эродҳои зикргардида ҳаргиз ба арзишу аҳаммияти 

илмии диссертатсия таъсир намегузоранд ва аксарин онҳо ба ҳукми 

пешниҳод манзур гардидаанд.

Ҳамин тариқ, диссертатсияи Мерганзода Манучеҳри Бекназар ба 
яке аз мавзуоти арзишманди адабиётшиносӣ ихтисос ёфта, тамоми 

масъалаҳои дар меҳвари таҳқиқот гузошташуда ҳангоми таълифи он 

ҳаллу фасли худро ёфтаанд. Муҳтавои диссертатсия бо автореферати он, 

ки бо ду забон: тоҷикӣ ва русй таҳия гардидааст, пурра мувофиқат

намуда, мундариҷаи корро якҷоя бо мақолаҳои таълифнамудаи муаллиф 

комилан ифода менамоянд.

Ҳамин тавр, диссертатсияи Мерганзода Манучеҳри Бекназар дар 

мавзуи «Поэтикаи осори ғиноии Адиб Собири Тирмизӣ» ба талаботи 

бандҳои 31-35-и Тартиби додани дараҷаҳои илмӣ, ки бо қарори Ҳукумати 

Ҷумҳурии Тоҷикистон аз 30 июни соли 2021, таҳти №267 тасдиқ шудааст, 

комилан ҷавобгӯ буда, муаллифи он сазовори дарёфти дараҷаи илмии 

доктори фалсафа (РЬВ) - доктор аз рӯйи ихтисоси 6В020500 - Филология 

(6Э020501 - Адабиёти тоҷик) мебошад.

Муқарриз 

доктори илми филология, дотсенти 

кафедраи адабиёти классикии тоҷики

МДТ “Донишгоҳи давлатии Хуҷанд

ба номи академик Б. Ғафуров Нуров Нуралй Норович

Суроға: 735700, Ҷумҳурии Тоҷикистон, 

Вилояти Суғд, Хуррамшаҳр 38.

Тел: (+992)928763797

емайл: пигаИ74@шай.ги

Имзои Нуров Нуралӣ Норовичро тасдиқ мекунам.

Сардори раёсати кадрҳо ва корҳои 

махсуси МДТ “Донишгоҳи давлатии Хуҷанд 

ба номи академик Б. Ғафуров 

«23» январи соли 2023.

Суроға

735700, Ҷумҳурии Тоҷикистон,

шаҳри Хуҷанд, гузаргоҳи Мавлонбеков 1, 

телефон: 6-52-73, 6-47-39 факс: 6-75-18;

е-тай: гесЮг@Ь£и.1| Сомонаи расмӣ: \у\у\у.Ь£ц.1|

Наврузов Эҳсон

10


